
MAHALLALARDA TADBIRKORLIKNI 
RIVOJLANTIRISH EKOTIZIMINING 
FUNKSIONAL BOG‘LIQLIGI
Tuxtasinov Zafarjon Odiljonovich
Toshkent davlat iqtisodiyot universiteti mustaqil tadqiqotchisi 
https://orcid.org/0009-0006-2728-9264

Annotatsiya. Maqolada mahalla tadbirkorlik ekotizimining tarkibiy ishtirokchilari, ularning funksional vazifalari va 
o‘zaro hamkorlik mexanizmlari tahlil qilingan. Shuningdek, resurslar sirkulyatsiyasi, raqamli platformalar, qaytuvchi aloqalar 
va institutsional muvofiqlashtirish asosida mahallalarda tadbirkorlikni barqaror rivojlantirish yo‘nalishlari ilmiy jihatdan 
asoslangan.

Kalit so‘zlar: mahalla, mahallalarda tadbirkorlik, hunarmandchilik, tadbirkorlikni rivojlantirishni boshqarish, ekotizim.
Abstract. The article analyzes the structural participants of the mahalla entrepreneurial ecosystem, their functional 

tasks and mechanisms of interaction. It also scientifically substantiates the directions of sustainable development of 
entrepreneurship in mahallas based on resource circulation, digital platforms, feedback loops, and institutional coordination.

Keywords: mahalla, entrepreneurship in mahallas, crafts, management of entrepreneurship development, ecosystem.
Аннотация. В статье анализируются структурные участники предпринимательской экосистемы махалл, их 

функциональные задачи и механизмы взаимодействия. Также научно обосновываются направления устойчивого 
развития предпринимательства в махаллях на основе ресурсного оборота, цифровых платформ, обратной связи и 
институциональной координации.

Ключевые слова: махалля, предпринимательство в махаллях, ремесла, управление развитием 
предпринимательства, экосистема.

K I R I S H
Globallashuv va iqtisodiy transformatsiya sharoitida mahallalarda tadbirkorlik va hunarmandchilikni 

rivojlantirish aholi bandligini ta’minlash, daromad manbalarini diversifikatsiya qilish hamda kambag‘allikni 
qisqartirishning muhim yo‘nalishlaridan biri hisoblanadi. O‘zbekistonda “mahallabay ishlash” tizimi, oilaviy 
tadbirkorlik dasturlari va hunarmandlarga berilgan moliyaviy hamda soliq imtiyozlari mahalliy iqtisodiy faollikni 
oshirishga xizmat qilmoqda. Shu sababli mavjud tashkiliy-iqtisodiy mexanizmlar, mahallalar salohiyatidan 
yanada to‘liqroq foydalanish uchun, jarayonni infratuzilma, moliyaviy resurslar va inson kapitalining o‘zaro 
bog‘liqligi asosida kompleks tadqiq etishni taqozo etadi.

M A V Z U G A  O I D  A D A B I Y O T L A R  S H A R H I
O‘zbekistonda kichik biznes, xususiy tadbirkorlik, innovatsion menejment, hududiy rivojlanish va 

tadbirkorlikni davlat tomonidan tartibga solish masalalari mamlakatimiz iqtisodchi olimlari B.Yu. Xodiyev [1], 
M. Sharifxo‘jayev, M.S. Qosimova, D.N. Rahimova, Yo. Abdullayev [2], B.K. G‘oyibnazarov [5], S.K. Salayev 
[6], Sh.J. Ergashxodjayeva [7], U.V. Gafurov [4, 8, 11], D.S. Alimatova [9], M.M. Ibragimova [10] va boshqa 
olimlarning ilmiy ishlarida keng tadqiq qilingan. Ushbu tadqiqotlarda kichik biznesni boshqarish, tadbirkorlik 
subyektlarini qo‘llab-quvvatlash, mintaqaviy rivojlanish, investitsiyalarni jalb etish, innovatsion marketing, davlat 
tomonidan tartibga solish mexanizmlari, ekonometrik modellashtirish va prognozlash masalalariga alohida 
e’tibor qaratilgan. Mahallalarda tadbirkorlik, hunarmandchilik, oilaviy biznes, kambag‘allikni qisqartirish va 
aholi bandligini ta’minlash masalalari B. Berkinov, U.V. Gafurov, I.M. Xasanov [12], N.N. Ernazarova [13], T.N. 
Mamayev [14], O.X. Mahmudov [15] kabi tadqiqotchilarning ilmiy ishlarida o‘rganilgan. Mazkur tadqiqotlarda 
mahalla darajasida tadbirkorlikni rivojlantirishning amaliy jihatlari, oilaviy tadbirkorlikni qo‘llab-quvvatlash, 
hunarmandchilik salohiyatidan foydalanish, kambag‘allikni qisqartirish va mahalliy iqtisodiy faollikni oshirish 
yo‘nalishlari yoritilgan.

Yuqorida qayd etilgan ilmiy tadqiqotlarda kichik biznes va xususiy tadbirkorlikni rivojlantirish, tadbirkorlikni 
davlat tomonidan qo‘llab-quvvatlash, hududiy rivojlanish, innovatsion menejment, mahalla institutining 
ijtimoiy funksiyalari hamda oilaviy tadbirkorlik masalalari keng yoritilgan bo‘lsa-da, mahallalarda tadbirkorlikni 

rivojlantirishni boshqarish metodologiyasini kompleks takomillashtirish masalalari yetarli darajada tizimli tadqiq 
etilmagan.

T A D Q I Q O T  M E T O D O L O G I YA S I 
Mazkur tadqiqotda mahallalarda tadbirkorlik va hunarmandchilikni rivojlantirishning tashkiliy-iqtisodiy 

mexanizmlarini ilmiy asoslash maqsadida tizimli, institutsional, ekotizimli va struktur-funksional yondashuvlardan 
foydalanildi. Tizimli yondashuv mahalla tadbirkorlik ekotizimini o‘zaro bog‘liq subyektlar, resurslar, institutlar va 
boshqaruv mexanizmlaridan iborat yaxlit tizim sifatida tahlil qilish imkonini berdi.

Institutsional yondashuv orqali mahalla instituti, hokim yordamchisi, moliya tashkilotlari, ta’lim muassasalari, 
jamoat tashkilotlari va raqamli platformalarning tadbirkorlikni rivojlantirishdagi vazifalari aniqlandi. Struktur-
funksional tahlil asosida ekotizim ishtirokchilarining funksiyalari, ular o‘rtasidagi vertikal, gorizontal va qaytuvchi 
aloqalar mazmunan baholandi.

Tadqiqot jarayonida ilmiy adabiyotlarni tahlil qilish, taqqoslash, umumlashtirish, mantiqiy tahlil va 
modellashtirish usullaridan foydalanildi. Xususan, tadbirkorlik ekotizimlari nazariyasi doirasida Daniel Isenberg 
va Erik Stam tomonidan ilgari surilgan ilmiy yondashuvlar mahalla darajasida tadbirkorlikni rivojlantirish 
mexanizmlarini asoslashda nazariy-metodologik manba sifatida qo‘llanildi.

Shuningdek, tadqiqotda resurslar sirkulyatsiyasi, axborot almashinuvi, moliyaviy oqimlar, raqamli monitoring 
va institutsional muvofiqlashtirish jarayonlari tahlil qilindi. Bu esa mahalla tadbirkorlik ekotizimining o‘zini o‘zi 
rivojlantiruvchi, moslashuvchan va barqaror ochiq tizim sifatida shakllanishini ilmiy jihatdan asoslash imkonini 
berdi.

T A H L I L  V A  N A T I J A L A R
Mahalla tadbirkorlik ekotizimining samarali faoliyat yuritishi unda ishtirok etuvchi subyektlarning funksiyalari 

aniq taqsimlanganligi hamda ular o‘rtasidagi ko‘p darajali aloqalarning mavjudligiga bog‘liqdir. Tadbirkorlik 
ekotizimlari nazariyasining yetakchi vakillaridan biri bo‘lgan Daniel Isenberg tadqiqotlarida ekotizim muvaffaqiyati 
alohida institutlarning mavjudligi bilan emas, balki ular o‘rtasidagi hamkorlik sifati bilan belgilanadi. Erik Stam 
ham hududiy tadbirkorlik rivojlanishida turli manfaatdor tomonlar o‘rtasidagi resurslar almashinuvi va hamkorlik 
tarmoqlari muhim rol o‘ynashini ta’kidlaydi.

Mahalla tadbirkorlik ekotizimi sharoitida ham har bir ishtirokchi muayyan vazifani bajaradi va ularning 
o‘zaro uyg‘unligi umumiy natijadorlikni ta’minlaydi. Ekotizim ishtirokchilarining asosiy funksiyalari (1-jadval).

1-jadval
Ekotizim ishtirokchilarining funksiyalari

Ishtirokchi Ekotizimdagi funksiyasi
Mahalla instituti Ijtimoiy baza, mahalliy ehtiyojlarni aniqlash, aholining safarbarligini ta’minlash

Hokim yordamchisi Subyektlararo bog‘lovchi, manzilli qo‘llab-quvvatlash va muvofiqlashtirish
Moliya institutlari Kredit, mikromoliya va investitsiya resurslari bilan ta’minlash

Ta’lim muassasalari Malaka oshirish, tadbirkorlik ta’limi va konsalting xizmatlari
Innovatsion tuzilmalar Startaplarni qo‘llab-quvvatlash, innovatsiyalar va texnologiyalar transferi

Jamoat tashkilotlari Inklyuzivlikni ta’minlash, jamoatchilik nazorati va ijtimoiy ishtirokni kuchaytirish
Raqamli platforma operatori Ma’lumotlarni integratsiyalash, monitoring va shaffoflikni ta’minlash

1-jadvalda ko‘rsatilgan subyektlar yagona tizim doirasida faoliyat yuritadi va bir-birining funksiyalarini 
to‘ldiradi. Mahalla instituti hududdagi ehtiyojlar va muammolarni aniqlasa, hokim yordamchisi ushbu ehtiyojlarni 
amaldagi davlat dasturlari hamda qo‘llab-quvvatlash mexanizmlari bilan bog‘laydi. Moliya institutlari iqtisodiy 
tashabbuslarni moliyalashtiradi, ta’lim muassasalari esa tadbirkorlik uchun zarur bilim va ko‘nikmalarni 
shakllantiradi. Innovatsion tuzilmalar yangi texnologiyalar va biznes yechimlarini joriy etishga xizmat qilsa, 
jamoat tashkilotlari ijtimoiy manfaatlar muvozanatini ta’minlaydi.

Ekotizim doirasida uchta asosiy oqim - resurslar, axborot va moliyaviy mablag‘lar oqimi - uzluksiz ravishda 
harakatlanadi. Vertikal aloqalar davlat siyosati, dasturlar va resurslarning yuqori boshqaruv bo‘g‘inlaridan 
mahalliy darajaga yetkazilishini ifodalasa, gorizontal aloqalar turli subyektlar o‘rtasidagi hamkorlik va sheriklik 
munosabatlarini aks ettiradi. Teskari aloqalar esa amalga oshirilgan faoliyat natijalari, mavjud muammolar va 
yangi ehtiyojlar to‘g‘risidagi ma’lumotlarning boshqaruv tizimiga qaytishini ta’minlaydi.

Natijada ekotizim yopiq emas, balki doimiy ravishda o‘zini takomillashtirib boruvchi ochiq tizim sifatida 
shakllanadi. Aynan mazkur xususiyat mahalla tadbirkorlik ekotizimining uzoq muddatli samaradorligi va 
barqaror rivojlanishining asosiy omillaridan biri hisoblanadi.

Mazkur modelda hokim yordamchisi va raqamli platforma mahalla tadbirkorlik ekotizimining markaziy va 
strategik ahamiyatga ega bo‘lgan tayanch bo‘g‘inlari sifatida namoyon bo‘ladi. Ularning faoliyati ekotizimning 
barcha tarkibiy qismlarini o‘zaro bog‘lash, muvofiqlashtirish hamda umumiy rivojlanish maqsadlariga 
yo‘naltirishda muhim o‘rin tutadi. Ayniqsa, hokim yordamchisi mahalla darajasida davlat siyosati, hududiy 
rivojlanish dasturlari va tadbirkorlikni qo‘llab-quvvatlash mexanizmlarini amaliyotga tatbiq etuvchi asosiy 
institutsional vositachi sifatida faoliyat yuritadi. U davlat organlari, moliya institutlari, ta’lim muassasalari, biznes 
subyektlari va mahalla aholisi o‘rtasidagi hamkorlikni ta’minlab, mavjud resurslarni maqsadli yo‘naltirish hamda 
yuzaga kelayotgan muammolarni tezkor hal etishga xizmat qiladi.

Tadqiqotda taklif etilayotgan tashkiliy-iqtisodiy mexanizm mahalla tadbirkorlik ekotizimining siklik 
xususiyatga ega ekanligini hamda uning barcha tarkibiy qismlari o‘rtasidagi uzviy bog‘liqlikni yaqqol namoyish 
etadi. Jarayonning dastlabki bosqichida moliyaviy mablag‘lar, tashkiliy imkoniyatlar, infratuzilmaviy resurslar, 
axborot bazalari hamda inson kapitali safarbar qilinadi.

Mazkur resurslar tegishli institutlar va qo‘llab-quvvatlash mexanizmlari orqali tadbirkorlik tashabbuslarini 
rag‘batlantirish va rivojlantirishga yo‘naltiriladi (1-rasm). 

 

 

 
 

RESURSLAR
(moliyaviy, inson 

va raqamli 
resurslar)

INSTITUTLAR
(muvofiqlashtirish)

QO‘LLAB-
QUVVATLASH

(choralar, 
xizmatlar va 

malaka oshirish)

TADBIRKORLIK 
FAOLLIGI

YANGI 
KORXONALAR 
VA BANDLIK

AHOLI 
DAROMADLARI

MAHALLA 
RIVOJLANISHI

QAYTA 
INVESTITSIYA

Tashqi investitsiyalar Davlat dasturlari Xalqaro loyihalar (SREDP) 

RAQAMLI PLATFORMA 

MEMEI monitoringi 

(barcha jarayon va oqimlar 
nazorati) 

Resurslardan foydalanish samaradorligini 
oshirish va isroflarni kamaytirish. 

1-rasm. Ekotizim ichida resurslar sirkulyatsiyasi va ishlash mexanizmi

Natijada yangi biznes loyihalari, oilaviy tadbirkorlik subyektlari, xizmat ko‘rsatish faoliyati hamda innovatsion 
tashabbuslar shakllanadi. Tadbirkorlik faolligining ortishi ishlab chiqarish hajmlarining kengayishiga, yangi 
ish o‘rinlarining yaratilishiga va aholining iqtisodiy faolligi kuchayishiga olib keladi. Shu bilan birga, aholi 
daromadlarining oshishi ichki talabning kengayishiga xizmat qiladi, bu esa mahalliy bozorda yangi biznes 
imkoniyatlarining paydo bo‘lishiga zamin yaratadi. Natijada mahalliy byudjetga tushumlar ko‘payadi, hududning 
investitsiyaviy jozibadorligi ortadi va iqtisodiy rivojlanish uchun qo‘shimcha moliyaviy manbalar shakllanadi.

Erishilgan iqtisodiy va ijtimoiy natijalar mahalla rivojlanishining yangi bosqichini yuzaga keltiradi. 
Xususan, infratuzilma yaxshilanadi, aholi bandligi darajasi oshadi, ijtimoiy farovonlik mustahkamlanadi hamda 
tadbirkorlik faoliyatini yanada rivojlantirish uchun qulay muhit shakllanadi. Bunday sharoitda hosil bo‘lgan 
yangi resurslar va imkoniyatlar yana ekotizim tarkibiga qaytib, navbatdagi rivojlanish siklining boshlanishiga 
xizmat qiladi.

Shu tariqa, mahalla tadbirkorlik ekotizimida resurslar aylanishi uzluksiz va takrorlanuvchi jarayon sifatida 
namoyon bo‘ladi. Aynan qaytuvchi aloqalar mexanizmi va resurslarning doimiy sirkulyatsiyasi ekotizimning uzoq 
muddatli barqarorligini ta’minlaydi. Natijada tizim tashqi moliyaviy yoki tashkiliy yordamga to‘liq qaram bo‘lib 
qolmaydi, aksincha, ichki imkoniyatlar va mavjud salohiyat hisobiga o‘zini o‘zi qo‘llab-quvvatlaydigan hamda 
doimiy ravishda yangilanib boradigan rivojlanish modeliga aylanadi. Bu esa mahalla darajasida tadbirkorlikni 
rivojlantirishning samarali, barqaror va institutsional jihatdan mustahkam mexanizmini shakllantirish imkonini 
beradi.

Mahalla tadbirkorlik ekotizimining barqarorligi beshta asosiy va o‘zaro bog‘liq tarkibiy unsur orqali 
ta’minlanadi. Bular: o‘z-rivojlanish, o‘z-yangilanish, adaptivlik, raqamli transformatsiya hamda innovatsion 
barqarorlikdir. Ushbu unsurlar bir-biridan mustaqil holda emas, balki yagona tizimning o‘zaro to‘ldiruvchi 
elementlari sifatida faoliyat yuritadi.

O‘z-rivojlanish mexanizmi ekotizimning ichki resurslari hisobiga kengayib borishini anglatadi. Bunda yangi 
tadbirkorlik tashabbuslari, mahalliy investitsiyalar va inson kapitalining rivojlanishi tizimning keyingi bosqichdagi 
o‘sish manbalariga aylanadi. O‘z-yangilanish esa mavjud faoliyat shakllarini zamonaviy talablar asosida 
takomillashtirish, eskirgan mexanizmlarni yangilari bilan almashtirish hamda yangi iqtisodiy imkoniyatlarni 
o‘zlashtirish jarayonlarini qamrab oladi.

X U L O S A  V A  T A K L I F L A R
Xulosa qilib aytganda, mahalla tadbirkorlik ekotizimining samarali faoliyat yuritishi uning ishtirokchilari 

o‘rtasidagi funksional taqsimot, hamkorlik sifati va resurslar sirkulyatsiyasining uzluksizligiga bog‘liq. Mahalla 
instituti, hokim yordamchisi, moliya tashkilotlari, ta’lim muassasalari, innovatsion tuzilmalar, jamoat tashkilotlari 
va raqamli platformalar yagona tizim sifatida faoliyat yuritganda, tadbirkorlik tashabbuslari samarali qo‘llab-
quvvatlanadi. Tadqiqotda taklif etilgan tashkiliy-iqtisodiy mexanizm mahalla darajasida tadbirkorlikni rivojlantirish, 
aholi bandligini oshirish, daromad manbalarini kengaytirish va mahalliy iqtisodiy barqarorlikni ta’minlashga 
xizmat qiladi. Ayniqsa, qaytuvchi aloqalar, raqamli monitoring va resurslarning doimiy aylanishi ekotizimning 
o‘zini o‘zi rivojlantiruvchi, yangilanuvchi va tashqi ta’sirlarga moslashuvchan ochiq tizim sifatida shakllanishini 
ta’minlaydi. Bu esa mahallalarda tadbirkorlik va hunarmandchilikni institutsional jihatdan mustahkam, barqaror 
hamda innovatsion asosda rivojlantirish imkonini beradi.

